
Uunga siunnersuut: Inuit innarluutillit tapersersorneqarnissaannut Inatsisartut 

inatsisaat 

(Peqqissutsimut Inunnullu Innarluutilinnut Naalakkersuisoq) 

 

 

Akissuteqaat 

(Peqqissutsimut Inunnullu Innarluutilinnut Naalakkersuisoq) 

Aappassaaneerneqarnera 

 

 

Naalakkersuisut Inatsisartut Ilaqutariinnermut Peqqissutsimullu Ataatsimiititaliaata 

pitsaasumik erseqqissumillu isumaliutissiissuteqarneranut qutsavigaa.  

 

Ataatsimiititaliamit erseqqissarneqartut tassaapput, inuit innarluutillit pillugit suliniutit nutaat, 

aammali matumani inatsisissatut siunnersuutip atuutilernissaata qulakkeerniarneranut 

akimmiiffiit kiisalu aningaasaqarnikkut kingunerisinnaasaanut tunngasuni 

nalorninartoqarnera.  

 

Inunnik innarluutilinnik isumaginninnermut atugassatut ½ mia. kr.-t missarluinnaat 

kommuninut ataatsimut tapiissutinut ilanngunneqareermata malugeqqunarpoq. Inunnilli 

innarluutilinnut isumaginninnermut aningaasartuutit missingikkatigut suli nalorninartoqarpoq, 

tamannalu inuit innarluutillit pillugit paasissutissanik katersakippallaarujussuarnermik 

pissuteqarpoq. Taamaammat suleqatigiissitanik paasissutissanik katersisussanik 

pilersitsisoqarnissaa siunnersuutigineqarpoq. Paasissutissanik matumani inatsisissatut 

siunnersuutip kingunerisinnaasaata nalilernissaannut tunngavissanik katersisoqartalernissaa 

naatsorsuutigineqarpoq. 

 

Innuttaasut innarluutillit innuttaasut innarluuteqanngitsutulli naligiimmik pineqarnissamut 

pisinnaatitaaffeqarput. Inuit innarluutillit tapersersorneqarnissamik pisariaqartitaat 

aallaavigalugit tapersersorneqassapput. Innuttaasut innarluutillit pisariaqartitaasa 

tunniunnissaannut periarfissat pitsaanerulersinnaaqqullugit, inunnik innarluutilinnik 

isumaginninnermut tunngasuni suliassaqarfimmi ineriartortitsineq ataavartuussaaq. 

Assersuutigalugu inuusuttut innarluutillit inersimasunngornermut ikaarsaarneranni 

nammineersinnaalernissaannut malinnaaffigineqarnerat ullutsinni akimmiffigisartagaannik 

pinaveersaartitsissutaasinnaavoq.  

 

Inuit innarluutillit naapertuuttumik tapersersorneqarsinnaaqqullugit, kommunini inunnut 

innarluutilinnut sullissinermik piginnaasalinnik sulisoqarnissaa taakkualu sulinermi 

najoqqutassaqarluarnissaat pisariaqarluinnarpoq. Taamaammat pikkorissaaqattaarnerit 

ingerlanneqaleruttorlutillu matumani inatsisissatut siunnersuummut tunngasumik 

ilitsersuusiortoqaleruttorpoq. Kommunittaaq sullisseriaatsit digitalimik 

ingerlanneqartalernissaanut tunngatillugu peqataatinneqaliaarnissartik kissaatigaat.  

 

Oqaatsinik arlalinnik imminnut naapertuutinngitsoqartoq taakkualu 

erseqqissarneqartariaqartut, ataatsimiititaliap erseqqissaatigaa. Inatsisissatut siunnersuutip 

pingajussaaneerneqarnissaanut saqqummiunneqartussamik allannguutissatut 

siunnersuusiortoqarumaarpoq. Ilaatigut taaguusersuutitut atorneqartoq una “illersuisoq 

imaalillugu allanngortinneqassaaq “inunnik innarluutilinnik illersuisoq”. 

Naalakkersuisut taamatut oqaaseqarlutik siunnersuut Inatsisartuni 

aappassaaneerneqarluartussatut innersuussutigaat. 

 

 

 

 

 


